
Ferslach fan de 164ste Algemiene Gearkomste fan it Selskip foar Fryske Tael en Skriftekennisse op woansdei 12 novimber 2008 yn de Koningshof te Oranjewâld
Bywêzich:
bestjoer Selskip, te witten: de hearen Dries W. Wijbenga en Kees Kuipers

*   Fertsjintwurdigers fan de bestjoeren fan alle oansletten kriten, te witten:         krite De Lemmer, krite Drachten, krite Easterwâlde, krite Hearrenfean, krite 
Ljouwert, krite Trynwâlden

*    Mefrou Geeske Frieswijk ( foarsitter Kommisje Foarlêzen)

*    De hear Peet de Groot (administrateur)

Kandidaat bestjoerlid: mefrou Gerda Schuiling-van der Meer
Ofwêzich:    (mei kundskip): mefrou Laura Boon – van der Meer
1. Iepenjen

Tydlik foarsitter Dries Wijbenga ropt in wolkom ta oan de fertsjintwurdigers fan de kritebestjoeren. In spesjaal wolkomswurd is foar Geeske Frieswijk, foarsitter fan de Foarlês- kommisje, en Peet de Groot yn funksje as administrateur fan it Selskip. It docht ús goed, dat alle oansletten Kriten fertsjintwurdige binne.
De foarsitter is bliid, dat we no in eigen gearkomsterûmte hawwe en net mear in plakje hawwe yn in hoekje fan de gelachkeamer sa as oan it begjin fan de jûn bliken die. As húshâldlike meidieling seit Dries Wijbenga dat twa konsumpsjes foar rekken fan it Selskip binne.
2. Besprek Ferslach Algemiene Gearkomste te Easterwâlde

De foarsitter nimt side foar side mei de gearkomste troch. Nimmen hat op- of oanmerkings. 

De gearkomste giet akkoart mei it Ferslach. Dries Wijbenga seit tank oan de skriuwer.

3. Besprek Jierferslach skriuwer

Alle 22 siden wurde troch de foarsitter mei de gearkomste trochnommen. Nimmen hat op- of oanmerkings. De gearkomste giet akkoart mei it Jierferslach. De foarsitter seit tank oan de skriuwer foar it gearstallen fan dit boekwurk.

4. Finansjeel Ferslach fan de skathâlder
a. Jierferslach 2007 skathâlder

b. Ferslach rekkenopnimmers (Easterwâlde / Hearrenfean)
c. Beneaming nije rekkenopnimmers (Hearrenfean / Trynwâlden)

a. Jierferslach 2007 skathâlder
Sawol oer de Balâns as Taljochting op de Jierrekken komme gjin fragen út ‘e seal. Dat betsjut dat elts it der mei iens is. De foarsitter jout Peet de Groot de eare, want hy hat alles yn de kompjûter stean en kin troch in druk op in knop it bestjoer fan alle finansjele gegevens fersjen. 

b. Ferslach rekkenopnimers (Easterwâlde / Hearrenfean)
Jan Kort, skathâlder fan Fryske Krite Easterwâlde, bringt ferslach út. Hy hat mei syn kompaan de boeken yn de Tynje besjoen. It wie allegearre prima ynoarder. Om him meie we de administrateur wol opnij foar in jier ynhiere. De seal reagearret mei in hansjeklap.
c. Beneaming nije rekkenopnimmers (Hearrenfean / Trynwâlden)
De Fryske Krite Trynwâlden protestearret yn de persoan fan Uiltje Bakker. “Binne we no al wer oan bar?” De foarsitter leit út dat Krite Feanwâlden betanke hat en de Fryske Krite Trynwâlden is doe yn it ûntstiene gat sprongen. Uiltje Bakker seit dat hy reewillich is om it jitris te dwaan.
5. Begrutting Selskip 2009
De fertsjintwurdigers fan de oansletten Kriten hawwe allegearre de Begrutting 2009 mei de gearkomste stikken tastjoerd krigen. Elts koe him der dus op tariede. 

De foarsitter freget: “Binne der ek fragen oer de Begrutting 2009?” Nee.  Peet de Groot wurdt tank sein foar it opstellen fan de Begrutting 2009.
6. Foarlêsprojekt

As foarsitter fan de Kommisje Foarlêzen kriget Geeske Frieswijk it wurd.

Ynearsten sjocht hja efkes tebek nei de Foarlêswike 2008. 

Nije gemeenten binne tafoege. Gemeente Ljouwert en de Stellingwerven. (Tomke ek yn it Stellingwerfs). East- en West Stellingwerf wurde beflapt ûnder ien nûmer. We hawwe no Stellingwerfse pjuttebuortersplakken en ek kontaktpersoanen. 
Alle gemeenten op it fêste lân fan Fryslân dogge no mei!!

In pear sifers:



2007:



2008:

Gemeenten



25



27

Pjuttebuorterspl./berneferbl.

238



268

Tomke boekjes


12.500



13.500

Foarlêzers



tsjin de 400


sa’n 425

Groepen pjutten


553



goed 600

Foarlêzen oan



9.000



rom 9.500

Kursus / kursisten






ek wer sa’n 80 dielnimmers

It Projekt is nèt allinne stabyl, mar it groeit ek hieltyd mar troch. Der is noch altyd “romte”. 
Sifers sizze in soart, mar wat like wichtich is, is de “sfear” en de ynset  benammen troch de kontaktpersoanen. 

Entûsjasme by elts: ynset yn gemeenten / opkomst startjûn / evaluaasje jûn.

Sa’n 15 kontaktpersoanen helje it foarlêsmateriaal út Ljouwert en ferspriede it.

It Foarlêsprojekt hat sa njonkelytsen de fuotten ûnder it gat.

Twaddens wol Geeske Frieswijk it hawwe oer: 

Provinsjaal Projekt Foarlêzen oan pjutten 2008 – 2009.

Oer de Kommisje:
a. We hawwe in nij kommisjelid nammentlik Aly Zijlstra fan Damwâld.

b. Laura Boon, ús skriuwster, is siik. Hja moat it rêstich oan dwaan. Dat hâldt yn dat it Foarlêsprojekt op in sêft pitsje set.  

c. Op it stuit sykje we nei in nije skriuwster / skriuwer. Sy / hy moat goed oerwei kinne mei de kompjûter en it Frysk. Hjir en dêr hawwe we prikken yn it wurk setten, mar we hawwe noch gjin resultaat. 
d. De Foarlêskommisje is tydlik útwreide mei Froukje Wijbenga. Hja is foar it kontakt hâlden mei de kontaktpersoanen.

Tarieding Foarlêswike 2009
a. It Foarlêsprojekt hat mei yngong fan 2009 strukturele subsydzje fan de Provinsje krigen. Deputearre Jannewietske de Vries wie tige optein oer it Projekt. De IFATbestjoerders hawwe wol 4 kear in rit nei Ljouwert meitsje moatten, mar it resultaat mei der wêze. Tank oan IFAT.

b. Woansdei 19 novimber 2008:
· moarns oerlis AFUK / Tomke wurkgroep, tarieding û.o. kursus

· middeis giet de Kommisje sels los

· jûns ynfo / yntroduksje nije kontaktpersoanen; 1ste rûnte 6, komme noch 3 gemeenten: East Stellingwerf, Boarnsterhim (Noard) en Smellingerlân

· Brief nei kontaktpersoanen oer Laura Boon en opstarten yn jannewaris / febrewaris 2009.

De oanwêzigen harkje mei sân pear earen. Dochs libje der noch inkelde fragen yn ‘e seal:
1. Wurdt der elts jier út deselde boekjes foarlêzen?

Andert: Nee, elts jier komt der in nij Tomke-boekje mei in tema. 
2. Wurdt ien ûnderwerp yn ‘e selde wike oanbean?

Andert: Ja, de liedster bout der sels faaks wat omhinne.

3. Kin men earne resultaten hearre oangeande de Fryske taal? 

Andert: Soks is slim te mjitten. In neidiel is, dat der mear Nederlânsktalige liedsters binne as Frysktalige. 

De foarsitter seit tank oan Geeske Frieswijk foar har dúdlik ferhaal en winsket har lok mei it moaie sukses en de strukturele subsydzje.

7. Bestjoerlike saken

De foarsitter memorearret dat foarich jier trije bestjoersleden it bestjoer ferlitten hawwe sûnder dat der in opfolger wie. Dan keallet it hurd ôf. Lokkich hat Gerda Schuiling-van der Meer, skriuwster fan de Fryske Krite Easterwâlde, har reewillich ferklearre wol in poaske meidraaie te wollen yn it bestjoer. De foarsitter freget oan de gearkomste oft der immen beswier tsjin makket om Gerda Schuiling te beneamen yn it bestjoer fan it Selskip. 
De fraach wurdt mei in hansjeklap beändere. Gerda Schuiling wurdt lokwinske mei har beneaming. 

Dan kriget Geeske Frieswijk in rûker blommen oanbean foar it folle wurk dien oan it Foarlêsprojekt. De seal begeliedet dat mei in hansjeklap.
Ek Peet de Groot wurdt foar syn folle administrative wurk in rûker blommen oanbean.

Oan it begjin fan ‘e jûn is troch alle omballingen it de foarsitter ûntsketten om it Frysk Folksliet te sjongen. Dat wurdt no goedmakke en we sjonge twa koepletten fan it Frysk Folksliet.
By in tal demonstraasje dagen fan it Foarlêsprojekt binne der in tal ballonnen oerhâlden.

In moaie gelegenheid om de kritebestjoeren dêr wat fan mei te jaan.

Dan is der SKOFT.

8. Lêzing fan de hear Jan de Jong oer Museum en âld Hearrenfean

Nei it skoft hâldt Jan de Jong, âldjoernalist en frijwilliger by it VANHAREN Museum, in lêzing oer it museum en âld Hearrenfean.

Yn 1942 wie op it Hearrenfean in âldhydskeamer mei in stêdsmakette fan 27 meter. Yn hokker seal kin hjoeddedei soks in plakje fine.

Dan wie der noch it Ferdinand Domela Nieuwenhuis museum. Dizze beide musea binne tegearre gong yn it VANHAREN Museum. 

Domela Nieuwenhuis, in pommerant út Hearrenfean, kaam út in beskermd milieu út Amsterdam. De earmoede luts him oan. Yn ‘e fefenerijen yn midden Fryslân koe hy syn hert ophelje. Hy kaam yn ‘e kunde mei Yme Kuyper, in bekend Hearrenfeaner.

Domela Nieuwenhuis wie de earste sosjalist yn de Twadde Keamer. Hy wie in pleiter tsjin ferplichte winkelnearing. Hy hat 3 jier yn de Twadde Keamer sitten, mar is altyd negearre. 
It wie in prachtige kearel mei in grut lang griis burd.

Domela Nieuwenhuis wie fegetariër, net smoker en tsjin de drank.

Yn syn parlementêre karriêre fan 1886 oant 1889 is hy warber west foar:

· in minimum lean foar elts

· lean foar sieke arbeiders

· kreamferlof (mei útbetelling)
· tiid om te winkeljen

· jongerein, 4 oeren wurkje en 4 oeren oplieding

Fan him wie de útspraak: “Drinkende arbeiders werken niet, werkende arbeiders drinken niet”.

Yn it parlemint koe hy him net fine.

Hy hat 4 froulju hân mei 8 bern, wêrfan 5 tebetiid ferstoarn binne.

Dan komt der in opsomming fan Hearrenfeaners en Wâldtsjers mei bysûnderheden en eigenaardigheden. Hjir komme in stikmannich:
*  Sissi van Marxveld

*  Lourens ten Cate
*  Wubbo Okkels
*  Louis le Roi

*  Mefrou Nieuwe Weme
*  Dirk Smilde
*  Clement van Maaswijk

*  Agnes Albertine (Stifter Oranjewâld)

*  Eabele Potter (skriuwer)
*  Simon Lantinga, bûksprekker rûm 1850, ferhalen fêstlein troch Jacob Hepkema

*  Abe Lenstra

*  Willem Duisenberg
*  Robinson Crusoë

*  Herman Zandstra (astronoom, sterrekundige)
*  de Bellamy (yn it jier 2000)

*  Eelco van Clevens (minister Bûtenlânske Saken – Londen)

*  C & A (Lindegracht = pûpebuert, ek: Schönes / Dröges)
*  Van Helema’s ( adel – foaroan yn it Mar)
*  Annie Zernicke, frou fan Jan Mankes
In taharker út de seal freget oft der ek wat te fertellen falt oer Mildaam. Jawol. Yn 1672 binne de Pruisen ferslein by Mildaam. Doetiids brûkte men de Tjonger as wetterliny.

Fansels komme der mear fragen oer bekende Feansters. Der binne taharkers dy’t oanfullings jaan kinne.

De jûn fleant om. 

De foarsitter seit tank oan Jan de Jong foar syn humoristysk ferhaal en oerlanget him in boekebon. De seal ûnderstreket dit mei in hantsjeklap.

9. Sluten

Om tsien oer tsienen slút de foarsitter de gearkomste en winsket elts wolthús.

Ljouwert, begjin desimber 2008 

Kees Kuipers, skriuwer

